
KONTROL MOZIOA 

SANTA KLARA UHARTEKO NATURGUNEAREN ERABILERA ETA
GOZAMENA ARAUTZEKO JARRAIBIDEEI BURUZKOA

Jon Markel Ormazabal Gaztañaga EH Bildu udal taldeko zinegotziak
Udalbatzaren  Organo  Araudiko  98.  artikulua  oinarri,  mozio  hau
aurkezten du, Udalbatzan azter dadin. Mozioa 2023ko martxoaren
20ko  Pertsonentzako  Zerbitzuen  Batzordean  aztertutako
interpelazioaren ondorioa da.

JUSTIFIKAZIOA

Laster  bi  urte  beteko  dira  Santa  Klara  uharteko  “Hondalea”
eskultura  inauguratu  zenetik.  Proiektuaren  inguruan  polemika
ugari egon da, eta kezka nagusia artelanaren kokalekuak eragin
du. Horrela adierazi zuten, esaterako, BiziLagunEkin plataformak,
Eguzki  talde  ekologistak,  Haritzalde  Naturzaleen  Elkarteak  eta
Parkea Bizirik Kulunbera elkarteak 2020ko urriaren 12an egindako
agerraldian.  Donostiako  Udal  Gobernuak  uharteko  lanak
amaitzeko  denbora  gutxi  falta  zela  iragarri  zuela  eta,  aipatu
elkarteek  proposamen  zehatzak  egin  zizkioten  proiektuaz

arduratzen  ari  zen  lantaldeari,  Santa  Klara  uhartean  babes
neurriak  ezartzeko:  “Uste  dugu  aukerak  daudela  uhartearen
turisitifikazioa,  masifikazioa  eta  bertako  natura-ingurunea
hondatzea  saihesteko”.  Horretarako,  espazioa  modu
eraginkorrean  babesteko,  ezinbestekotzat  jo  zuten  uhartearen
kudeaketa-  eta  erabilera-plan  bat  eratzea,  zeinak  etorkizunean
bertan  garatu  ahalko  diren  jarduerak  eta  horien  ezaugarriak
arautuko zituen. Eta erabilera-plan horrek jaso beharko lituzkeen
hainbat neurri ere proposatu zituzten, besteak beste:

Uhartearen  irekiera  sasoiak  eta  joan-etorrietarako  epeak  gaur
egun Santa Klarari eragiten dion 2002ko udal bandoak definitzen
duena izaten jarraitzea, urtean 4 hilabetekoa, alegia.

2002ko ekainaren 21ean argitaratu zen Odón Elorzak sinatutako
“Bando del alcalde sobre uso y disfrute de la isla de Santa Clara”,
hain zuzen ere, 1964 eta 1967 artean "Centro Histórico de Interés
Nacional"  izendatu  zen  naturgunearen  erabilera  eta  gozamena
arautzeko  helburuarekin.  Lehenengo  atalean  zehazten  da
“Uharterako sarbidea”, eta honela dio lehenengo artikuluak:

1.- El público podrá acceder a la Isla de Santa Clara en el período
comprendido  del  1  de  junio  al  30  de  septiembre,  no  pudiendo
permanecer en la misma fuera de las horas diurnas.

Hala ere, itsasargiko lanak egin bitartean, Udal Gobernuak behin
baino gehiagotan adierazi zuen uhartea bisitatzeko epea luzatzeko
asmoa.  Gauzak  horrela,  lanak  amaitu  aurreko  hilabeteetan
hainbat  bilera  izan  ziren  proiektuko  arduradunen  nahiz  udal
gobernuko kideen eta talde ekologisten artean. Haritzalde, Parkea
Bizirik, Bizilagunekin eta Eguzki elkarteek 2023ko martxoaren 16an
kaleratutako agirian diotenez:

Topaketa  horien  helburua  zen  uhartean  turismo-jardueraren
handitzeari  mugak  jartzea  eta  azpiegitura  honek  ekosisteman,
ondare  historikoan  eta  donostiarrek  uharteari  eman  dioten
erabileran  duen  eragin  negatiboa murriztea.  Hain  zuzen,  bilera
horietan ordutegia, egutegia eta bisitari kopurua mugatzea jarri
ziren mahai gainean, baita uharteko bisitei lotutako zerbitzuak eta
azpiegiturak murriztea ere.

Artelanaren  jendaurreko  aurkezpenean,  azkenik,  bisitak  bost
hilabetera (maiatza-iraila) mugatuko zirela iragarri zen. Santa Klara
uhartearen  irekiera  sasoi  berria  2002ko  Alkatearen  Bandoan
jasotakoa baino hilabete bat gehiago luzatzen bazen ere, erabaki
honek nolabaiteko adostasuna izan zuen bai talde ekologista bai
talde  politikoen  aldetik.  Horregatik,  Eneko  Goia  alkateak
martxoaren 1ean egindako adierazpenak guztiz ustekabekoak izan
ziren, Hondalea aurten Aste Santuan irekiko dela esan baitzuen.

Arestian  aipatutako  elkarteek  “duela  bi  urte  adostutakoa  alde
bakarretik hausten dela” salatu dute.

2023ko martxoko Pertsonentzako Zerbitzuen Batzordean albiste
honi  buruz  galdetuta,  Kulturako  eta  Euskarako  zinegotzi
ordezkariak  erantzun  zuen  orain  arte  Hondalea-ren  kudeaketa
Alkatetzak eraman badu ere, aurrerantzean Kultura Sailaren esku
geratuko  dela,  eta  honenbestez,  aurten  eskultura  bisitatzeko
aukera apirilera luzatu izana saileko langileak trebatzeko ariketa
bat izango dela. Hala ere, erantzun hori ez dator bat Eneko Goiak
hedabideen aurrean esandakoarekin.  Izan ere,  alkateak adierazi
zuenez,  “apirileko  irekiera  epeak  publikoaren erantzuna aztertu
nahi  du  udako  denboralditik  kanpo  egon  daitezkeen  bisiten
eskaria baloratzeko”, eta bisitaldi epea horren arabera egokitzeko.

Gaur-gaurkoz,  herritarren  eskura  dagoen  Santa  Klara  uharteko
erabilerari buruzko agiri publiko bakarra 2002ko ekainaren 21eko
Alkatearen  Bandoa  da.  Klima  Larrialdia  areagotzen  ari  den
testuinguru  honetan,  gainera,  nazioarteko  eta  bertako  adituek
behin eta berriro nabarmendu dute hirietan ingurune naturalak
zaintzea eta babestea zeinen garrantzitsua den. Eta gaur, 2023ko
martxoan,  esan  gabe  doa  Donostian  turistifikazio  prozesuei
neurria jartzea ezinbestekoa dela.

Horregatik guztiarengatik, honako hau da behean sinatzen duen
zinegotziak aurkeztutako KONTROL MOZIOA:  

1.-  Donostiako  Udalbatzak  hertsatuki  eskatzen  dio  Udal
Gobernuari  landu  eta  argitaratu  ditzala  Santa  Klara  uharteko
naturgunearen erabilera eta gozamena arautzeko jarraibideak.

2.-  Donostiako  Udalbatzak  hertsatuki  eskatzen  dio  Udal
Gobernuari bete ditzala, Santa Klararen erabileraren behin betiko
araudia  osatu  bitartean,  uharteko  denboraldiei,  edukierei,
ordutegiei  eta  dotazioei  buruz,  nahiz  bertan  zerbitzu  eta
azpiegitura  berriak  zabaltzeari  buruz  elkarteekin  egindako
akordioak.

Donostian, 2023ko martxoaren 24an

                                                     Jon Markel Ormazabal Gaztañaga

EH Bildu udal taldeko zinegotzia

